ԱՄՓՈՓԱԹԵՐԹ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԼԵՌՆԱՅԻՆ ԵՎ ԲԱՐՁՐԼԵՌՆԱՅԻՆ ԲՆԱԿԱՎԱՅՐԵՐԻ ՑԱՆԿԸ ՀԱՍՏԱՏԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 
	1. ՀՀ արդարադատության նախարարություն
	21.03.2023 թ.

	
	N  /27.0.1/14031-2023

	ԿԱՐԾԻՔ

«ՀՀ ԲՆԱԿԱՎԱՅՐԵՐՆ ԸՍՏ ԲԱՐՁՈՒՆՔԱՅԻՆ ՆԻՇԵՐԻ ԴԱՍԱԿԱՐԳԵԼՈՒ և ՀՀ ԿԱՌԱՎԱՐՈՒԹՅԱՆ 1998 ԹՎԱԿԱՆԻ ՆՈՅԵՄԲԵՐԻ 27-Ի N 756 ՈՐՈՇՈՒՄՆ ՈՒԺԸ ԿՈՐՑՐԱԾ ՃԱՆԱՉԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ
«ՀՀ բնակավայրերն ըստ բարձունքային նիշերի դասակարգելու և ՀՀ կառավարության 1998 թվականի նոյեմբերի 27-ի N 756 որոշումն ուժը կորցրած ճանաչելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.

1. Հայաստանի Հանրապետության հողային օրենսգրքի 64-րդ հոդվածի 1-ին մասի 1-ին կետի  համաձայն՝ պետության և համայնքների սեփականության հողամասերը սեփականության իրավունքով անհատույց տրամադրվում են գյուղատնտեսական գործունեության համար և որպես տնամերձ կամ անհատական բնակելի տան կառուցման և սպասարկման համար`

1) սահմանամերձ, լեռնային, բարձրլեռնային, երկրաշարժից տուժած և լքված բնակավայրերում (ցանկը հաստատում է կառավարությունը) այն ընտանիքներին, որոնք նախկինում չեն օգտվել հողի սեփականաշնորհումից, չեն ստացել (ձեռք բերել) տնամերձ կամ բնակելի տան շինարարության և դրա սպասարկման համար հողամասեր:

«Նորմատիվ իրավական ակտերի մասին» օրենքի 13-րդ հոդվածի 1-ին մասի համաձայն՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր:  

Վերոնշյալից բխում է, որ ՀՀ կառավարությունը լիազորված է միայն հաստատել լեռնային և բարձրլեռնային բնակավայրերի ցանկը: Մինչդեռ Նախագծի 1, 2 և 3-րդ կետերով Հայաստանի Հանրապետության բնակավայրերը դասակարգվում են ըստ բարձունքային նիշերի, որի համար համապատասխան լիազորություն ՀՀ կառավարությանը տրված չէ:

Ինչպես նաև, վերոգրյալից ելնելով, անհրաժեշտ է Նախագծի վերնագիրը համապատասխանեցնել ՀՀ հողային օրենսգրքով սահմանված լիազորող նորմին:
	Ընդունվել է մասնակի
Նախագծի վերնագիրը համապատասխանեցվել է ՀՀ հողային օրենսգրքով սահմանված լիազորող նորմին:  
Ինչ վերաբերում է Նախագծի 1, 2-րդ և 3-րդ կետերով Հայաստանի Հանրապետության բնակավայրերը դասակարգվում են ըստ բարձունքային նիշերի սահմանմանը, ապա լեռնային և բարձրլեռնային բնակավայրերի ցանկի սահմանման համար հիմք է հանդիսանում բնակավայրերի բարձունքային նիշերի դասակարգումը: Այսինքն՝ նշված նիշերի բացակայության արդյունքում հնարավոր չի լինի որոշել լեռնային և բարձրլեռնային բնակավայրերը և ըստ էության դրա սահմանումը չի ունենա համապատասխան մեթոդաբանություն: 


	2. Հաշվի առնելով այն հանգամանքը, որ Նախագծի 5-րդ կետով նախատեսվում է ուժը կորցրած ճանաչել Հայաստանի Հանրապետության կառավարության 1998 թվականի նոյեմբերի 27-ի N 756 որոշումը՝ առաջարկում ենք, հիմք ընդունելով «Նորմատիվ իրավական ակտերի մասին» օրենքի 13-րդ 1-ին մասի պահանջները, Նախագծի նախաբանում հղում կատարել նաև «Նորմատիվ իրավական ակտերի մասին» օրենքի 37-րդ հոդվածին:
	Ընդունվել է:
Նախագծի նախաբանում կատարվել է լրացում:

	3. Հայաստանի Հանրապետության կառավարության 2022 թվականի օգոստոսի 04-ի N 1189 որոշման 5-րդ կետի 1-ին ենթակետով սահմանվել է՝

5. Հայաստանի Հանրապետության կառավարության 1998 թվականի նոյեմբերի 27-ի «Հայաստանի Հանրապետության բնակավայրերն ըստ բարձունքային նիշերի դասակարգելու մասին» N 756 որոշման (այսուհետ՝ որոշում) մեջ կատարել հետևյալ փոփոխությունները.

1) որոշման վերնագիրը շարադրել հետևյալ խմբագրությամբ՝

«Հայաստանի Հանրապետության լեռնային և բարձրլեռնային բնակավայրերի ցանկը հաստատելու մասին»:

Ելնելով վերոգրյալից՝ անհրաժեշտ է Նախագծի 5-րդ կետում Հայաստանի Հանրապետության կառավարության 1998 թվականի նոյեմբերի 27-ի N 756 որոշման վերնագիրը համապատասխանեցնել որոշման գործող տարբերակի վերնագրին:
	Ընդունվել է:
Նախագծի 5-րդ կետում խմբագրվել է ՀՀ կառավարության 1998 թվականի նոյեմբերի 27-ի N 756 որոշման վերնագիրը:



	2. ՀՀ աշխատանքի և սոցիալական հարցերի նախարարություն 
	24.03.2023թ.

	
	N ՆՄ/ԱԳ-2-3/7014-2023

	Առաջարկում եմ նախագծի 2-րդ կետում «1700-2000» թվերը փոխարինել  «1700-ից մինչև 2000» բառերով:
	Ընդունվել է:

	3. ՀՀ էկոնոմիկայի նախարարություն
	23.03.2023 թ.

	
	N 01/5113-2023

	Ի պատասխան Ձեր 2023 թվականի մարտի 14-ի թիվ ՍԹ/2016-2023 գրության՝ քննության առնելով «ՀՀ բնակավայրերն ըստ բարձունքային նիշերի դասակարգելու և ՀՀ կառավարության 1998 թվականի նոյեմբերի 27-ի N 756 որոշումն ուժը կորցրած ճանաչելու մասին» Կառավարության որոշման նախագիծը (այսուհետ՝ Նախագիծ), հայտնում ենք հետևյալը. 

ՀՀ կառավարության 1998 թվականի նոյեմբերի 27-ի N 756 որոշմամբ, որը նախատեսվում է ուժը կորցրած ճանաչվել, լեռնային բնակավայրերի շարքին են դասվում ծովի մակերևույթից 1500-2000 մետր բարձրության վրա գտնվող բնակավայրերը, իսկ ներկայացված Նախագծի համաձայն՝ լեռնային բնակավայրերի շարքն են դասվում ծովի մակերևույթից 1700-2000 մետր բարձրության վրա գտնվող բնակավայրերը։

Կարևոր ենք համարում արձանագրել, որ Նախագծի հիմնավորմամբ ներկայացված չեն, թե ինչ չափորոշիչների հիման վրա է լեռնային բնակավայրերի ծովի մակերևույթից 1500-2000 մետր բարձրությունը փոխարինվում ծովի մակերևույթից 1700-2000 մետր բարձրությամբ։

Այս համատեքստում, առաջարկում ենք Նախագծի հիմնավորմամբ ներկայացնել լեռնային բնակավայրերի ներկայիս բարձրությունը ծովի մակերևույթից 1700-2000 մետր բարձրությամբ փոխարինելու անհրաժեշտությունը հիմնավորող համապատասխան փաստարկներ։ 
	Չի ընդունվել:
Ներկայացված Նախագծի բովանդակությունը ամբողջությամբ համապատասխանեցված է ՀՀ կառավարության 1998 թվականի նոյեմբերի 27-ի N 756 որոշման մեջ մինչև 2020 թվականը գործող ցանկերին:

Հայտնում ենք, որ ապագայում նախատեսվում է մշակել բնակավայրերի բարձրության որոշման նոր մեթոդաբանություն, որի արդյունքում կուղղվեն նաև որոշման հավելվածներում ներառված բնակավայրերի ցանկերը։ 
 

	4. ՀՀ տարածքային կառավարման և ենթակառուցվածքների նախարարություն
	24.03.2023 թ.

	
	N ԳՍ/14.1/8011-2023 թ.

	Քննարկելով ՀՀ բնակավայրերն ըստ բարձունքային նիշերի դասակարգելու և ՀՀ կառավարության 1998 թվականի նոյեմբերի 27-ի №756 որոշումն ուժը կորցրած ճանաչելու մասին» ՀՀ կառավարության որոշման նախագիծը՝ ներկայացնում ենք հետևյալ դիտարկումները.

նախագծով առաջարկվում է լեռնային բնակավայրերի ցանկում դասել այն բնակավայրերը, որոնք գտնվում են ծովի մակերևույթից 1700-2000 մետր բարձրության վրա: ՀՀ կառավարության 1998 թվականի նոյեմբերի 27-ի N 756 որոշմամբ այդ ցանկում ընդգրկված են 1500-2000 մետր բարձրության վրա գտնվող բնակավայրերը: Նախագծի ընդունման արդյունքում բազմաթիվ բնակավայրեր դուրս կմնան լեռնային բնակավայրերի ցանկից, ինչի անհրաժեշտությունը, նպատակը, համայնքների ֆինանսական կորուստները լրացուցիչ հիմնավորման կարիք ունեն, քանի որ նախագծին կից հիմնավորման մեջ դա բացակայում է:

Կից ներկայացնում ենք մարզպետների աշխատակազմերից ստացված առաջարկությունները:
	Ընդունվել է ի գիտություն:
Հայտնում ենք, որ ներկայացված Նախագծի բովանդակությունը ամբողջությամբ համապատասխանեցված է ՀՀ կառավարության 1998 թվականի նոյեմբերի 27-ի N 756 որոշմամբ սահմանված մինչև 2020 թվականը գործող ցանկերին: Նախագծով ներկայացված այն բնակավայրերը, որոնք առանց համապատասխան բարձրադիրության նիշի են ներկայացված, ապագայում վերանայվելու են և ուղղվեն՝ բնակավայրերի բարձրության որոշման նոր մեթոդաբանության մշակման արդյունքում:  

	ՀՀ Արագածոտնի մարզպետարան

«ՀՀ բնակավայրերն ըստ բարձունքային նիշերի դասակարգելու և ՀՀ կառավարության 1998 թվականի նոյեմբերի 27-ի N756 որոշումն ուժը կորցրած ճանաչելու մասին» ՀՀ կառավարության որոշման նախագծի վերաբերյալ ՀՀ Արագածոտնի մարզպետարանն առաջարկում է, որպեսզի որոշման նախագծի N1 հավելվածի՝ Հայաստանի Հանրապետության լեռնային բնակավայրերի ցանկում, ավելացվեն Ջրամբար, Տեղեր, Օրգով, Վերին Սասունիկ, Խնուսիկ, Լուսաղբյուր, Նիգատուն և Զարինջա գյուղերը:
Նշված գյուղերը նախկինում ներառված են եղել ՀՀ կառավարության 2020 թվականի մայիսի 27-ի N874-Ն որոշմամբ հաստատված ցանկերում և իրենց աշխարհագրական դիրքով, բնակլիմայական պայմաններով իրավամբ հանդիսանում են լեռնային գյուղեր:
	Ընդունվել է ի գիտություն:

Ներկայացված Նախագծի բովանդակությունը ամբողջությամբ համապատասխանեցված է ՀՀ կառավարության 1998 թվականի նոյեմբերի 27-ի N 756 որոշման մեջ մինչև 2020 թվականը գործող ցանկերին, որոնցում առկա չեն եղել գրությամբ նշված գյուղերը:
Հայտնում ենք, որ ապագայում նախատեսվում է մշակել բնակավայրերի բարձրության որոշման միասնական մեթոդաբանություն, որի արդյունքում կուղղվեն նաև որոշման հավելվածներում ներառված բնակավայրերի ցանկերը։

	ՀՀ Արարատի մարզպետարան

«ՀՀ բնակավայրերն ըստ բարձունքային նիշերի դասակարգելու և ՀՀ կառավարության 1998 թվականի նոյեմբերի 27-ի N 756 որոշումն ուժը կորցրած ճանաչելու մասին» ՀՀ կառավարության որոշման նախագիծը քննարկվել է մարզպետարանում, որի վերաբերյալ առաջարկվում է նախագծի «Հայաստանի Հանրապետության լեռնային բնակավայրերի ցանկից» Արարատի Մարզի Լուսաշող գյուղը հանել և ընդգրկել «Հայաստանի Հանրապետության բարձրլեռնային բնակավայրերի ցանկում», քանի որ Լուսաշող գյուղի բնակավայրը հիմնականում գտնվում է ծովի մակերևույթից 2000 մետր և ավելի բարձրության վրա:
	Ընդունվել է ի գիտություն:

Ներկայացված Նախագծի բովանդակությունը ամբողջությամբ համապատասխանեցված է ՀՀ կառավարության 1998 թվականի նոյեմբերի 27-ի N 756 որոշման մեջ  մինչև 2020 թվականը գործող ցանկերին:

Հայտնում ենք, որ ապագայում նախատեսվում է մշակել բնակավայրերի բարձրության որոշման նոր մեթոդաբանություն, որի արդյունքում կուղղվեն նաև որոշման հավելվածներում ներառված բնակավայրերի ցանկերը։ 

	ՀՀ Գեղարքունիքի մարզպետարան
Առաջարկություններ և առարկություններ չկան։ 
	

	ՀՀ Կոտայքի մարզպետարան
Առաջարկություններ և առարկություններ չկան։
	

	ՀՀ Լոռու մարզպետարան
«Հայաստանի Հանրապետության բնակավայրերն ըստ բարձունքային նիշերի դասակարգելու և Հայաստանի Հանրապետության կառավարության 1998 թվականի նոյեմբերի 27-ի N 756 որոշումն ուժը կորցրած ճանաչելու մասին» Հայաստանի Հանրապետության կառավարության որոշման նախագիծը քննարկվել է ՀՀ Լոռու մարզպետարանում:

Հայտնում եմ, որ որոշման նախագծի հիմնավորումներում «Իրավական ակտի անհրաժեշտությունը (նպատակը)» բաժնում և «Կարգավորման հարաբերությունների ներկա վիճակը և առկա խնդիրները» բաժնում ներկայացված են պարզաբանումներ նախագծի կազմման գործընթացի վերաբերյալ, ինչպես նաև ՀՀ կառավարության 1998 թվականի նոյեմբերի 27-ի N 756 որոշման մեջ կատարված փոփոխությունների ժամանակագրությունը: Նախագծի բովանդակային էությունն այն է, որ առաջարկվում է Հայաստանի Հանրապետության լեռնային բնակավայրերի ցանկից հանել ՀՀ կառավարության 1998 թվականի նոյեմբերի 27-ի N 756 որոշմամբ հաստատված Հավելված 1-ով սահմանված ծովի մակերևույթից 1500-1700 մետր բարձրության վրա գտնվող Հայաստանի Հանրապետության լեռնային բնակավայրերը, որի անհրաժեշտությունը հիմնավորված չէ:
Նախագծի ընդունման արդյունքում ՀՀ Լոռու մարզում 1500-ից 1700 մետր բարձրության նիշ ունեցող 41 բնակավայրերից 31-ը դուրս են մնում լեռնային բնակավայրերի ցանկից: Նախագծում չի հիմնավորված նշված համայնքները լեռնային բնակավայրերի ցանկից հանելու նպատակը, անհրաժեշտությունը, չեն գնահատված այս բնակավայրերի (դրանք ընդգրկող համայնքների) ֆինանսական կորուստները, նախագծի ընդունման իրական արդյունքը:
Նախագծի հիմնավորումների «Իրավական ակտի ընդունման արդյունքում ակնկալվող արդյունքը» բաժնում որպես ակնկալվող արդյունք ներկայացվում է, որ ՀՀ կառավարության որոշմամբ կհաստատվի ՀՀ բնակավայրերն ըստ բարձունքային նիշերի դասակարգումը և ուժը կորցրած կճանաչվի ՀՀ կառավարության 1998 թվականի նոյեմբերի 27-ի N 756 որոշումը: Այս արդյունքը նախագծի ընդունման պարագայում ակնհայտ է որպես տեխնիկական արդյունք և որևէ առնչություն չունի նախագծի ընդունման բովանդակային արդյունքի հետ՝ համայնքների զարգացում, բնակչության կենսամակարդակի բարելավում, հողերի օգտագործման արդյունավետության բարձրացում և այլ դրական հետևանքներ:

Հաշվի առնելով վերոգրյալը, առաջարկում եմ վերանայել նախագիծն ու 1500-ից 1700 մետր բարձրության վրա գտնվող բնակավայրերը պահպանել Հայաստանի Հանրապետության լեռնային բնակավայրերի ցանկում:
	Ընդունվել է ի գիտություն:

Ներկայացված Նախագծի բովանդակությունը ամբողջությամբ համապատասխանեցված է ՀՀ կառավարության 1998 թվականի նոյեմբերի 27-ի N 756 որոշման մեջ  մինչև 2020 թվականը գործող ցանկերին:

Հայտնում ենք, որ ապագայում նախատեսվում է մշակել բնակավայրերի բարձրության որոշման նոր մեթոդաբանություն, որի արդյունքում կուղղվեն նաև որոշման հավելվածներում ներառված բնակավայրերի ցանկերը։ 


	ՀՀ Շիրակի մարզպետարան

Առաջարկություններ և առարկություններ չկան։
	

	ՀՀ Սյունիքի մարզպետարան

Ձեր հանձնարարությամբ «Հայաստանի Հանրապետության բնակավայրերն ըստ բարձունքային նիշերի դասակարգելու և Հայաստանի Հանրապետության կառավարության 1998 թվականի նոյեմբերի 27-ի N756 որոշումն ուժը կորցրած ճանաչելու մասին» Կառավարության որոշման նախագիծն ուսումնասիրվել է Սյունիքի մարզպետի աշխատակազմում։


Կցում ենք նախագծի վերաբերյալ մեր առաջարկությունները։


Առդիր՝ էլեկտրոնային նյութ։

Առաջարկություններ 

ՀՀ կառավարության «Հայաստանի Հանրապետության բնակավայրերն ըստ բարձունքային նիշերի դասակարգելու և Հայաստանի Հանրապետության կառավարության 1998 թվականի նոյեմբերի 27-ի N756 որոշումն ուժը կորցրած ճանաչելու մասին» որոշման նախագծի վերաբերյալ

ՀՀ կառավարության «Հայաստանի Հանրապետության բնակավայրերն ըստ բարձունքային նիշերի դասակարգելու և Հայաստանի Հանրապետության կառավարության 1998 թվականի նոյեմբերի 27-ի N756 որոշումն ուժը կորցրած ճանաչելու մասին» որոշման նախագծի (այսուհետ՝ նախագիծ) ուսումնասիրման մասով առաջարկվում է.

Կառավարության կողմից սկզբում մեկ ընդհանրական ցանկով՝ ըստ Հանրապետության բոլոր մարզերի, սահմանել «Հայաստանի Հանրապետության վարչատարածքային բաժանման մասին» օրենքում ընդգրկված բոլոր բնակավայրերի բարձունքային նիշերը, այնուհետև անցնել այդ բնակավայրերի՝ ըստ բարձունքային նիշերի դասակարգմանը։ Եթե օրենսդրությունը նման հնարավորություն չի տալիս Կառավարությանը, ապա անհրաժեշտ է լրացում կատարել Հողային օրենսգրքում։ Օրինակ՝ հենց օրենսգրքի 64-րդ հոդվածի 1-ին մասի 1-ին կետի փակագծերում նշված «(ցանկը հաստատում է կառավարությունը)» նախադասությունը շարադրել հետևյալ խմբագրությամբ. «(բնակավայրերի բարձունքային նիշերը և բոլոր համապատասխան ցանկերը հաստատում է կառավարությունը)»: Բոլոր բնակավայրերի պաշտոնական բարձունքային նիշերն ունենալը կարևոր է անճշտություններից խուսափելու և դրանք վերջնական, ճշգրտված տեսքով ունենալու առումով։

Սյունիքի մարզի մասով՝ նախագծով նախատեսվող բարձրլեռնային բնակավայրերի ցանկից դուրս է մնացել մարզի Քաջարանց գյուղը, որն ավելի բարձր է գտնվում Քաջարան քաղաքից։

Ելնելով վերոնշյալից՝ առաջարկվում է մեկ անգամ ևս ճշտել, արձանագրել Սյունիքի մարզի բոլոր 139 բնակավայրերի բարձրությունները և այնուհետև դրանք ներառել համապատասխան ցանկերում։

Նախագծի բոլոր հավելվածներում առաջարկվում է բնակավայրի անվան դիմաց լրացնել համապատասխան բարձունքային նիշը, օրինակ՝

Բնակավայրի անվանումը

Բնակավայրի բարձունքային նիշը

(Բարձրությունը ծովի մակերևույթից, մետր)

2

»։
	Ընդունվել է ի գիտություն:

Հայտնում ենք, որ ապագայում նախատեսվում է մշակել բնակավայրերի բարձրության որոշման նոր մեթոդաբանություն, որի արդյունքում կուղղվեն նաև որոշման հավելվածներում ներառված բնակավայրերի ցանկերը։ 


	ՀՀ Տավուշի մարզպետարան

Առաջարկություններ և առարկություններ չկան։
	

	ՀՀ Վայոց ձորի մարզպետարան

Առաջարկություններ և առարկություններ չկան։
	

	5. ՀՀ ֆինանսների նախարարություն
	23.03.2023թ.

	
	N 01/11-1/5599-2023

	Առաջարկություններ և դիտողություններ չունենք:
	

	6. ՀՀ քաղաքաշինության կոմիտե
	27.03.2023թ.

	
	N 01/11.3/3147-2023

	«Հայաստանի Հանրապետության բնակավայրերն ըստ բարձունքային նիշերի դասակարգելու և Հայաստանի Հանրապետության կառավարության 1998 թվականի նոյեմբերի 27-ի N 756 որոշումն ուժը կորցրած ճանաչելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ ՀՀ քաղաքաշինության կոմիտեն առաջարկում է.

· Նախագծի հիմնավորումն խմբագրել՝ նկատի ունենալով այն հանգամանքը, որ գործող որոշմամբ լեռնային բնակավայրերի շարքին են դասվում նաև ծովի մակերևույթից 1500-1700 մետր բարձրության վրա գտնվող բնակավայրերը, սակայն պարզ չեն Նախագծով դրանց ցանկից հանելու հիմքերը,

· Նախագծի վերնագիրը համապատասխանեցնել բովանդակությանը, քանի որ ներկայացված Նախագծի վերնագրից բխում է, որ ցանկերով դասակարգվում են Հայաստանի Հանրապետության բոլոր բնակավայրերն ըստ բարձունքային նիշերի, մինչդեռ Նախագծով սահմանվում են միայն ծովի մակերևույթից 1700-2000 մետր, 2000 մետր և ավելի բարձրության վրա գտնվող բնակավայրերը:
	Ընդունվել է մասնակի:
Նախագծի վերնագիրը խմբագրվել է և համապատասխանեցվել է ՀՀ հողային օրենսգրքով սահմանված լիազորող նորմին:  

Ներկայացված Նախագծի բովանդակությունը ամբողջությամբ համապատասխանեցված է ՀՀ կառավարության 1998 թվականի նոյեմբերի 27-ի N 756 որոշման մեջ  մինչև 2020 թվականը գործող ցանկերին:

Հայտնում ենք, որ ապագայում նախատեսվում է մշակել բնակավայրերի բարձրության որոշման նոր մեթոդաբանություն, որի արդյունքում կուղղվեն նաև որոշման հավելվածներում ներառված բնակավայրերի ցանկերը։ 

	7. ՀՀ վարչապետի աշխատակազմի տարածքային զարգացման և շրջակա միջավայրի հարցերի վարչություն
	06.07.2023 թ. 

N 02/12.63/23082-2023

	ԵԶՐԱԿԱՑՈՒԹՅՈՒՆ


«Հայաստանի Հանրապետության լեռնային և բարձր լեռնային բնակավայրերի ցանկը հաստատելու և Հայաստանի Հանրապետության կառավորության 1998 թվականի նոյեմբերի 27-ի N 756 որոշումն ուժը կորցրած ճանաչելու մասին» որոշման նախագծի (այսուհետ՝ նախագիծ) վերաբերյալ

Նախագծերի վերաբերյալ առկա են հետևյալ նկատառումները.

1. Նախագծով նախատեսվում է ՀՀ կառավարության 1998թ-ի նոյեմբերի 27-ի «ՀՀ լեռնային և բարձրլեռնային բնակավայրերի ցանկը հաստատելու մասին» N 756 որոշումը (այսուհետ՝ գործող որոշում) ամբողջությամբ ուժը կորցրած ճանաչել և հաստատել ՀՀ լեռնային և բարձր լեռնային բնակավայրերի համար նոր ցանկ: Գործող որոշմամբ, որով առաջնորդվում են բոլոր այն մարմինները, որոնք ունեն վերաբերելի գործառույթներ նշված բնակավայրերի մասով, սահմանված են լեռնային բնակավայրերի համար բարձունքային երկու նիշ, այն է՝ ծովի մակերևույթից 1500-1700 մետր բարձրության վրա գտնվող և  ծովի մակերևույթից 1700-2000 մետր բարձրության վրա գտնվող  բնակավայրեր: Մինչդեռ, նախագծով առաջարկվում է լեռնային բնակավայրերի շարքը դասել միայն ծովի մակերևույթից 1700-2000 մետր բարձրության վրա գտնվող  բնակավայրերը, որը նախագծի հիմնավորմամբ բացահայտված չէ և որևէ հիմնավորում չի ներկայացվել, թե ինչու՞ է դիտարկվել լեռնային բնակավայրերի ցանկում չներառել ծովի մակերևույթից 1500-1700 մետր բարձրության վրա գտնվող բնակավայրերը նույնպես: Ուստի, գտնում ենք, որ այն լրացուցիչ հիմնավորման և պարզաբանման անհրաժեշտություն ունի:
	Պարզաբանում ենք, որ ներկայացված Նախագծի բովանդակությունը ամբողջությամբ համապատասխանեցված է ՀՀ կառավարության 1998 թվականի նոյեմբերի 27-ի N 756 որոշման մեջ մինչև 2020 թվականը գործող ցանկերին: Գործող որոշման մեջ արտացոլված են ուժը կորցրած ճանաչված ՀՀ կառավարության 2020 թվականի մայիսի 27-ի N 874-Ն որոշման հիման վրա կատարված փոփոխությունները:    

 

	2. Գործող որոշմամբ սահմանված են համապատասխան բնակավայրերի բարձրադիրությունը: Նախագծով ներկայացվել են բնակավայրեր՝ առանց համապատասխան բարձրադիրության նիշերի: Ըստ այդմ, նախագծով առաջարկվում է մի շարք բնակավայրեր ներառել  ծովի մակերևույթից 1700-2000 մետր բարձրության վրա գտնվող  բնակավայրերի ցանկում, որոնք գործող որոշմամբ ներառված են ծովի մակերևույթից 1500-1700 մետր բարձրության վրա գտնվող բնակավարերի ցանկում: Սակայն, նախագծի հիմնավորմամբ պարզաբանված չէ, թե նշված բնակավայրերի բարձրությունը ի՞նչ տրամաբանությամբ է ենթարկվել փոփոխության և արդյո՞ք իրականացվել են համապատասխան գործընթացներ, որի արդյունքներով պայմանավորված՝ պարզվել է, որ բնակավայրերի բարձունքային նիշերը ենթարկվել են փոփոխությունների (օրինակ՝ ՀՀ Արագածոտնի մարզի Ապարան քաղաքը գործող որոշմամբ ներառված է լեռնային բնակավայրերի ցանկում՝ 1900 մետր բարձրությամբ, մինչդեռ՝ նախագծով նախատեսվում է ներառել բարձր լեռնային բնակավայրերի ցանկում, և նման մի շարք բնակավայրեր կամ ՀՀ Լոռու մարզի Լեռնանց գյուղը գործող որոշմամբ ներառված է ծովի մակերևույթից 1500-1700 մետր բարձրության վրա գտնվող բնակավայրերի ցանկում՝ 1650 մետր բարձրությամբ, մինչդեռ՝ նախագծով նախատեսվում է ներառել  ծովի մակերևույթից 1700-2000 մետր բարձրության վրա գտնվող  բնակավայրերի ցանկում, և նման մի շարք բնակավայրեր): Արդյունքում, գտնում ենք, որ այն լրացուցիչ հիմնավորման և հստակեցման կարիք ունի:
	Պարզաբանում ենք, որ ներկայացված Նախագծի բովանդակությունը ամբողջությամբ համապատասխանեցված է ՀՀ կառավարության 1998 թվականի նոյեմբերի 27-ի N 756 որոշման մեջ մինչև 2020 թվականը գործող ցանկերին: Նախագծով ներկայացված այն բնակավայրերը, որոնք առանց համապատասխան բարձրադիրության նիշի են ներկայացված, դրանք ապագայում վերանայվելու են և կուղղվեն բնակավայրերի բարձրության որոշման նոր մեթոդաբանության մշակման արդյունքում:  


	3. Նախագծի 6-րդ կետով սահմանվել է, որ «սույն որոշումն ուժի մեջ մտնում պաշտոնական հրապարակմանը հաջորդող օրվանից և տարածվում է 2020 թվականի հուլիսի 7-ից հետո ծագած հարաբերությունների վրա»: Նախագծի հիմնավորմամբ նշվել է, որ նախագծի ընդունումը պայմանավորված է գործող որոշման մեջ նախկինում համապատասխան փոփոխությունները իրավական տեղեկատվական համակարգում չարտացոլելու հանգամանքով: Սակայն, ինչպես նշվեց սույն եզրակացության 1-ին կետում, բոլոր այն մարմինները, որոնք իրենց գործառույթների իրականացմամբ առնչվում են լեռնային կամ բարձր լեռնային բնակավայրերի ցանկին, առաջնորդվել են գործող որոշմամբ (օրինակ՝ համայնքներին հատկացվող դոտացիաներ, սուբվենցիաներ, աշխատավարձեր, այլ վճարներ և այլն): Արդյունքում, նախագծից պարզ չէ, թե նման պարագայում ինչպես է իրականացվելու 3 տարվա ընթացքում նշված բնակավայրերի մասով ավել կամ պակաս կատարված հաշվարկների լուծումը:
	Ընդունվել է:

Ներկայացված Նախագծի բովանդակությունը ամբողջությամբ համապատասխանեցված է ՀՀ կառավարության 1998 թվականի նոյեմբերի 27-ի N 756 որոշման մեջ  մինչև 2020 թվականը գործող ցանկերին: 


	4. Նախագծի ամփոփաթերթից պարզ է դառնում, որ այն չի համաձայնեցվել ՀՀ աշխատանքի և սոցիալական հարցերի նախարարության հետ: Ուստի, հաշվի առնելով վերջինիս գործառույթները այդ ոլորտում (գործող որոշմամբ սահմանված ցանկով առաջնորդվելու), առաջարկում ենք նախագիծը քննարկել նաև ՀՀ աշխատանքի և սոցիալական հարցերի նախարարության հետ:
	Չի ընդունվել:
Նախագծի ամփոփաթերթի 2-րդ կետով ներկայացված է Նախագծի վերաբերյալ ՀՀ աշխատանքի և սոցիալական հարցերի նախարարության կարծիքը: 

	8. ՀՀ վարչապետի աշխատակազմի իրավաբանական վարչություն
	

	ԵԶՐԱԿԱՑՈՒԹՅՈՒՆ

«Հայաստանի Հանրապետության լեռնային և բարձր լեռնային բնակավայրերի ցանկը հաստատելու և Հայաստանի Հանրապետության կառավորության 1998 թվականի նոյեմբերի 27-ի N 756 որոշումն ուժը կորցրած ճանաչելու մասին» ՀՀ կառավարության որոշման նախագծի (այսուհետ՝ նախագիծ) վերաբերյալ
     1. Նախագծով հաստատվում է ՀՀ լեռնային և բարձր լեռնային բնակավայրերի ցանկը՝ ուժը կորցրած ճանաչելով նույն ցանկը հաստատող ՀՀ կառավարության 1998 թվականի նոյեմբերի 27-ի N 756 որոշումը, սակայն նախագծի հիմնավորումներից պարզ չէ նման կարգավորումներ սահմանելու անհրաժեշտությունը։
Բացի այդ, նախագծի 6-րդ կետի համաձայն՝ նախագծի գործողությունը տարածվում է 2020 թվականի հուլիսի 7-ից հետո ծագած հարաբերությունների վրա, սակայն «Նորմատիվ իրավական ակտերի մասին» ՀՀ օրենքի  28-րդ հոդվածի 1-ին մասի համաձայն՝ նորմատիվ իրավական ակտի գործողությունը տարածվում է դրա ուժի մեջ մտնելուց հետո գործող հարաբերությունների վրա, որի  պայմաններում պարզ չէ, թե ինչու է նախագծին տրվում հետադարձ ուժ։
	Պարզաբանում ենք, որ Նախագծով առաջարկում ենք հաստատել ՀՀ կառավարության 1998 թվականի նոյեմբերի 27-ի N 756 որոշմամբ հաստատված ցանկը մինչև ՀՀ կառավարության 2020 թվականի մայիսի 27-ի N 874-Ն որոշման հիման վրա կատարված ծավալուն փոփոխությունները, քանի որ  ՀՀ կառավարության 2020 թվականի մայիսի 27-ի N 874-Ն որոշումը ուժը կորցրել է ՀՀ կառավարության 2020 թվականի հուլիսի 2-ի N 1118-Ն որոշմամբ:  
Ընդունվել է:

Նախագծից հանվել է հետադարձ ուժ սահմանող դրույթը:

	2. Նախագծի վերնագիրը բովանդակային առումով չծանրաբեռնելու նպատակով, առաջարկում ենք նախագծի վերնագրում չարտացոլել գործող որոշումը ուժը կորցրած ճանաչելու մասին դրույթը, հաշվի առնելով այն հանգամանքը, որ այդպիսի դրույթ առկա է որոշման նախագծի 5-րդ կետով: Հաշվի առնելով նաև այն հանգամանքը, որ «Նորմատիվ իրավական ակտերի մասին» ՀՀ օրենքի 12-րդ հոդվածով համանման պահանջ նախատեսված չէ։
	Ընդունվել է:
Նախագծի վերնագիրը խմբագրվել է: Վերնագրից հանվել է գործող որոշումը ուժը կորցրած ճանաչելու մասին դրույթը:

